Honne371

Emm Kattche soin Vordraach
(wie hier vor verrzeh Daach beschriwwe)

Mir Alde hawwes gut

mir dunke unser Schnud

wer immer was ze feiern hott

doo giehn merr hie unn nimmi fort
bisses letzde Glas geleert

unn die Stubb werrd ausgekehrt.

Unn jetz de Refrain, gesunge:

Mir kenne nimmi keeschele,

mir kenne nimmi seeschele,

unn duts aach owwe unn unne wieh
merr kenne in die Werrtschaft gieh
zum Trinke unn zum Esse

unns Babbele nitt vergesse.

Refrain ...

Mir Alde hawwe Zeit

zum Schnuddeln iwwer Leit

wie den der allsfort rennt doorum

unn guggt debei e bissi dumm

weil dut dorsch alle Gasse dabbe

unn Ooschluss sucht, doch nix dut klabbe.

Refrain ...

Mir Alde sinn die Dumme

egal wohie mir kumme

schunn beim Parke isses so

kriehn se uns gons oofach droo

hott merr die Parkscheib nitt doo leihe
schreibst ooner uff, dut nix verzeihe.

Refrain ...

Uns Alde kriehn se droo

dess fangt beim Oikaaf oo

mett Roller odder Kinnerwaache

wenn mir aach nor e Dasch dun traache
doo werrn merr oofach umgerennt,

koo Wunner dass merr standisch schennt.

Refrain ...

Mir Alde sinn alls kronk

doch nor e bissi, Gottseidonk

dem Dokter dun merr dann verzahle

was uns im Aachebligg dut fehle
unnersuchter uns nitt vorn unn hinne
giehn merr weider bis merrn onnern finne.

Refrain ...

Mir Alde sinn gewitzt

mir wisse was uns nitzt

mir denke awwer aach onn die

dene mir helfe kenne irschendwie

mett e bissi Zeit, emm gude Wort

dass die Welt schee iss, enn prima Ort.

Refrain ...

